
Uranimik aatsitassanillu qinngornilinnik allanik piiaanermik 

“attueqqusinngilluinnarnermik” inatsisartut UKA 13-imit atuutilersumik 

akuersissuteqarnissaat pillugu Inatsisartut aalajagiiffigisassaannut 

Inuussutissarsiornermut aatsitassaqarnermullu naalakkersuisup 

siunnersuutaata aappassaarneqarluni oqaluuserineqarnissaanut Partii Inuit ima 

ittumik oqaaseqaateqassaagut: 

 

Ilisimaneqartutut Naalakkersuisooqatigiit Partii Inuit, Atassut aammalu Siumut 

naalakkersuisooqatigiinniarluta isumaqatigiissutitsinni atsioqatigiissutigisimassatta 

pingaarutillit ilagilluinnarpaat aatsitassanik qinngornernik ulorianartunik akulinnik 

attueqqusinngilluinnarnerup atorunnaarsinneqarnissaa. Partii Inuit nalornissuteqarata 

atsioqataaffigigatsigu erseqqissaatigissavarput. 

 

Taamaattorli manna iluatsilluguttaaq erseqqissassavarput, suliani taama ittuni 

isumaqatigiinniarnitsinni pingaartilluinnarsimagatsigu innuttaasut erseqqissumik 

peqataatinneqarlutik toqqissisimanissaaat qularnaarsimaniarlugu 

anguniaqaqatigiinneq ingerlatissagipput. 

 Tamatumunnga atatillugu Partii Inuit isumaqartuarpugut suleriaaseq kusanartumik 

ilusilik tassaassasoq; innuttaasut amerlanerpaat ersarissumik peqataatinneqarlutik 

isummeqataatinnerisigut toqqissisimasumik aaliagerniarneq ingerlanneqassasoq, 

tamanna torersumik pissuserissaartumillu iliuuseqarluni inatsisartut 

ataqqinassusaannik innarliinngittumik minnerunngittumillu Naalakkersuisut 

ataqqinartumik suleriuseqarnerannik qularnaarisumillu takutitsinerussasoq 

tunngavigineqassasoq.  

 

Neriuutingalugulu isumaqartuarsimangaluarpugut suleriaaseq taama ittoq partiitut 

illuatugeriikkaluarluni toqqammavingalugu suleqatigiittoqarsinnaasoq. Tamanna 

tassaammat aamma suleqatigiikkumalluni atsioqatigiissimanerup anersaava 

pingaaruteqarluinnartoq. 

 

Partii Inuit killissaa tikillugu sorsuutigisimangaluarparput suliaq una suli 

torernerusumik ingerlanneqaqqullugu suleqatigiittut ingerlatissagipput.  

 

Tamatumunngalu atatillugu Partii Inuit naalakkersuisooqatigisatsinnut Siumumut 

aammalu Atassummut allakkanik matoqqasunik apuussisimagaluarpugut ulloq 01. 

Oktober torersumik ingerlatsinissamut kaammattuuteqarluta. 

 

Kaammattuut taanna malitseqartipparput siusinnerusukkut augustip 26-ni innuttaasut 

taasisinneqarlutik isummertinneqassasut naalakkersuisutsinnut kaammatuuteqaratta, 

minnerunngittumillu inatsisartut siullermeerlutik ataatsimiinnerannut atatillugu 

naalakkersuisut siulittaasuata oqalugiaataanut kusanartumik oqaaseqaateqarnitsinni 

ima ilaatigut tikkuagaqarnitsinni:   

 “Partii Inuit isertussanngilarput akuersaaginnartuulluta inissisimaniannginnatta, 

apeqqutinili pisariaqavissuni aaliagersaaqataanissatsinni suleqataarusuppugut, 

tamanna inuiaqatigiit tamarmik toqqissisimanartumik peqataaffigissappassuk.”  

 

Aammalu  

 

“Partii Inuit Partiiuvoq nunatsinni tamat oqartussaaqataanissaannik annertuumik 

pingaartitsilluni politikkikkut suliaqarumasoq.” 

 

Toqqammavilersuutit taama ittut ersarissumik nalunaarutigereersimallugit 

naalakkersuisooqatigiikkumalluni atsioqatigiinnermi partiit tamarmik 

oqaasissaqaqataanissaat tikkuussinerupput asuleerunneqarsinnaanngittut; taamatullu 

minnerpaamik ima paasineqartariaqartut; suleqatigiinnerup anersaavani Partii Inuit 

tunngavileeqataaffigisimasatta qulequtaa tassalu “Nuna ataasiusoq – Inuiaat 

ataatsimoortut” tunngavingalugu naalakkersuinikkut anguniakkat 

timitalersorneqassasut. 

 

Partii Inuit ajuusaarutissaqanngilagut oqallisigisatta matuma tamakkiisumik 

ataatsimoorullugu aaliagiiffigisinnaanngikkallarneranut maanna aaliagerniarnissamut. 

Aatsitassanik ulorianartumik qinngornilinnik attueqqusinngilluinnarnerup 

atorunnaarsinneqarnissaa pillugu Partii Inuit aammalu Siumut 

oqaaseqaatigiissimanerput tunngaviatigut isumaqataaffigigatsigu 

erseqqissaatigissavara.  

 

Taamaattoq ilanngullugu nalunaarutigisariaqarparput suleqatigiikkumalluta 

isumaqatigiinnitta aqqani oqallisissiap matuma naalakkersuisooqatigiit partiivisa 

ataatsimoorullugu oqaaseqaqatigiiffigissallugu isumaqatigiissutigereeripput Atassutip 

 piffissaq kingullerpaaq atorlugu atorunnaarsissimammagu, periuseq Partii Inuinit 

attakkuminaattutut oqaatigisariaqaratsigu. 

 

Taamaakkaluartoq suliassaq peqqissaartumik ingerlanneqarsinnaannginnera 

annertuumik Partii Inuit akuersilluni taaseqataanissaanut innarliisimammat 

oqaatigisariaqarparput, tamannali naalakkersuisooqatigiikkumalluni 

atsioqatigiissimaneq ataqqillugu naaperiaatigisimavarput angerluta 

naameerlutaluunniit taasiniarata. 

 

Tamanna isumaqarpoq Partii Inuit isumaqatigiinniarnitsinni 

atsioqatigiissutigisimasarput suli tunngaviatigut attakkatsigu, taamatullu apeqqutip 

matuma siullermeerneqarneranut Siumullu ataatsimoorluta 

oqaaseqaqatigiissutigisimasagut aamma suli tunngaviatigut attakkatsigit. 

 

Taamaakkaluartoq maanna pissutsit attanneqarsinnaanngitsut maanna 

akuersisinnaanitsinnut tunngaviliisinnaanngillat. Tamanna pillugu erseqqissumik 

Partii Inuit oqaatigissavarput, apeqqummi matumani akuersisinnaannginnatta. 

 

Tamannalu siunnersuummut itigartitsilluni taasinermik kinguneqassaaq. 


